
    Шарал тесе вĕрентекене калаççĕ.
Ăнлантарса калани

   Шарал – ватă çын, тем те пĕлет;
   вăл пурăннă чух, ачасем, унран

   вĕренсе юлăр…
Ăста Наçтук калани

Хутшăнакансем:

1-мĕш ертсе пыракан

2-мĕш ертсе пыракан

Сăвă вулакан 
Сценка лартакан ачасен ушкăнĕ 

Юрă юрлакан ачасен ушкăнĕ

Канаш шкулĕсенче чăваш чĕлхипе литературине вĕрентекенсем

Абонемент залĕнче «Литературная Чувашия. Книга года 2008», вулав залĕнче  И.Я. Яковлевăн кун-çулĕпе ĕçĕ-хĕлне çутатакан «Унăн ячĕ нихăçан та сÿнмĕ» кĕнеке куравĕсем йĕркеленĕ, вĕрентекенĕн пурнăçне сăнарлăрах палăртма Power Point программăпа усă курса «Çутта кăлараканăмăр ячĕпе» слайд-фильм хатĕрленĕ.  
1-мĕш ертсе пыракан: Кашни çул библиотекăсем хушшинче республика шайĕнче «Чăваш литератури:  чи нумай вулакан  кĕнеке» конкурс иртет. Кăçалхи çул конкурса Чăваш республикинче 2008 çулта пичетленсе тухнă кĕнекесем хушшинче йĕркеленĕ. Конкурса хутшăннă май библиотекăсенче çĕнĕ кĕнеке куравĕсем, литература каçĕсем, вулав конференцийĕсем иртеççĕ. Эпир сире паян чăваш халăх писателĕ Юхма Мишши çырнă «Шарал» кĕнеке тăрăх иртекен çавра сĕтеле хутшăнма чĕнтĕмĕр.
2-мĕш ертсе пыракан: Михаил Николаевич Юхма – Чăваш, Тутар, Удмурт, Мари Эл Республикисен тава тивĕçлĕ ĕçченĕ, Пĕтĕм тĕнчери «Информациллĕ обществăна аталантарас ĕçри тава тивĕçлĕ ĕçсемшĕн» аслă орденĕн, «Чăваш Республики умĕнчи тава тивĕçлĕ ĕçсемшĕн» орден медалĕн кавалерĕ, çавăн пекех Турцин чи хисеплĕ «Тĕрĕк халăхĕсен умĕнчи тава тивĕçлĕ ĕçсемшĕн» наградине тивĕçнĕ. Литературăпа тĕпчев ĕçĕсенчи çитĕнĕвĕсемшĕн çыравçăна Пĕрлешнĕ Нацисен Организацийĕн Пĕтĕм тĕнчери премине тата Ылтăн медальне, ача-пăча писателĕсен Тĕнчери пĕрлешĕвĕн Г.Х. Андерсен ячĕллĕ преми-дипломне, нимĕçсен «Çĕн йĕркелÿ», армянсен П.Севак, азербайджансен С.Вургун ячĕллĕ, СССР Писателĕсен союзĕн М.Шагинян ячĕллĕ премийĕсене, РСФСР Писателĕсен союзĕн премине, Раççей литератури премине, Тĕнчери А.Фадеев, К.Симонов, В.Пикуль ячĕллĕ премисене панă. Вăл пурĕ 200 ытла кĕнеке кăларнă. Унăн хайлавĕсене çĕр ытла чĕлхене куçарнă, тĕрлĕ çĕршывсен вĕрентÿ кĕнекисене кĕртнĕ. 
1-мĕш ертсе пыракан: Кăçалхи çул «Чăваш литератури:  чи нумай вулакан  кĕнеке» конкурса Юхма Мишши çырнă тăватă кĕнеке кĕнĕ: ачасем валли çырнă повесть-юмах «Пÿрнескепе унăн тусĕсем», чăвашларан вырăсла куçарнă «Лесная книга», историллĕ роман «Ахăрсамана» тата «Шарал» роман. 
2-мĕш ертсе пыракан: Шарал – авалхи чăваш сăмахĕ, ырă ĕçе вĕрентекен тенине пĕлтерет. Чăваш халăхĕшĕн пурте юратакан пĕртен-пĕр аслă шарал – Иван Яковлевич Яковлев. Чăваш халăх писателĕ Юхма Мишши хăйĕн çĕнĕ романĕнче унăн пурнăçĕпе ĕçĕ–хĕлне чăн-чăн художник куçĕпе курса çырса кăтартать. 

1-мĕш ертсе пыракан: И.Я. Яковлевăн халăх ырлăхĕшĕн, ăна çутта кăларас тĕлĕшпе тунă пархатарлă ĕçĕсем тата унăн çăмăл мар шăпи  çинчен çырнă нумай кĕнеке пичетленсе тухнă. Хăш-пĕр кĕнекесемпе эсир пирĕн залра йĕркеленĕ кĕнеке куравĕнче паллашма пултаратăр. Паян эпир И.Я.Яковлев ĕçĕ-хĕлĕ çинчен çырнă «Шарал» роман тăрăх вулав конференцийĕ иртерес терĕмĕр.
Сăвă вулакан:

Ту айĕнче ларать мухтавлă Кушкă,

Кăнна юхса выртать ял çумĕпе.

Чечен касра, куратăп, ушкăн-ушкăн

Ача-пăча шкула чупать ирпе.

Вăл уçнă шкул. Пĕр Кушкăра çеç мар вăл – 

Атăлпала Сĕве тăрăхĕнче

Кашни ялтах вăл ырă ят хăварнă,

Кашни çыннах пĕлет халь ун çинчен.





А. Алга

2-мĕш ертсе пыракан: “Шарал” - чăн-чăн историлле роман. Вăл пĕтĕмпех историре пулнă ĕçсем çинче никĕсленнĕ. Автор И.Я.Яковлев пурнăçне, унăн ĕçне-хĕлне питĕ тимлĕн тĕпчени кашни страницăрах курăнать. Çавăн пекех кĕнекере чăвашăн ĕлĕкхи йăли-йĕркине тĕплĕн çырса кăтартнă.

1-мĕш ертсе пыракан: Кĕнекере эпир И.Я.Яковлевпа пĕрле унăн вĕренекенĕсене те куратпăр. Пирĕн шаралăн чи малтанхи вĕренекенĕ А.В.Рекеев сăнарĕ те пур кĕнекере. Шăп та лăп вăл ĕнтĕ И.Я.Яковлев тунă çĕнĕ чăваш çырулăхĕпе, вăл кăларнă “Букварьпе” чи малтан чăваш ачисене вĕрентме тытăннă. Романра тата “Нарспи” поэмăн авторне Константин Иванова та куратпăр. Хăйĕн вилĕмсĕр поэмине К.Иванов шăпах И.Я. Яковлев уçнă Чĕмпĕрти чăваш шкулĕнче вĕреннĕ вăхăтра çырнă. Çавăнпа поэмăн пĕрремĕш вулаканĕ те Иван Яковлевич пулнă. Кĕнекере çак саманта çакăн пек çырса кăтартнă: 

2-мĕш ертсе пыракан: «…Официаллă хута çырса пĕтерсен Яковлев паян ирпе Константин Иванов пырса панă тетрадьсем çинчен аса илчĕ. Çавсене вулас терĕ. Чи малтан çиеле хунă тетраде тытрĕ. Ăна Константин Иванов пуринчен те кайран, парас-и, парас мар-и тесе тăнă хыççăн çеç, панăччĕ.

– «Нарспи», – вуларĕ Яковлев тетрадь хуплашки çине çырнине. – Поэма.

Пуш уйăхăн вĕçĕнче

Хĕвел пăхрĕ ăшăтса.

Силпи чăваш ялĕнче 

Юр ирĕлчĕ васкаса.
Константин Иванов талантлине вăл питĕ лайăх пĕлет, çапах та çак çамрăк хитре сăвă çырасса шутламанччĕ. Малалла вуланăçемĕн Константин Иванов поэми хăйĕн илемĕпе, янăравлăхĕпе, поэтикипе, пысăк калăплă сăнарсен чăнлăхĕпе Яковлевăн пĕтĕм чун-чĕрине ярса илчĕ. Вăл каç пулнине те, апат çимеллине те, хăй кунĕпе пин тĕрлĕ ĕç туса ывăннине те йăлтах манса кайрĕ.
Хирте ака айĕнче

Çерем лап-лап касăлать;

Усал хуйхă-суйхăран

Нарспи чунĕ касăлать.

Хирте çава айĕнче

Курăк вăш-ваш йăванать;

Усал хуйхă-суйхăран

Нарспи пуçĕ усăнать.

  «Кур-ха, шăпăрлан! – пушшех те ытларах тĕлĕнчĕ Яковлев. –Ара, ку ача халиччен пулман япала – поэзии шедеврĕ çырнă мар-и?!»

Хайхискер Константин Иванов парса хăварнă тетраде вуларĕ те вуларĕ, вуларĕ те вуларĕ...» [С. 379].

1-мĕш ертсе пыракан: Иван Яковлевич кабинета унăн арăмĕ Екатерина Алексеевна кĕнине те тÿрех асăрхамарĕ. Константин Иванов çырнă поэмăна ăна та вуласа кăтартрĕ. Юлашкинчен çапла каларĕ:

«– Катенька, ку вăл пирĕн тăван литература чăнласах та аслă çул çине тухнине пĕлтерет. Ку поэма – аслă Атăл хĕрринче пурăнакан чăваш ятлă халăх пуррине пĕтĕм тĕнчене каласа кăтартма пултаракан генилле хайлав, акă курăн, эпĕ калани чăна килĕ. Ку вăл – вилĕмсĕр поэма. Пророк пек, пÿлев пек куратăп: пыра киле ку поэмăна вуншар-вуншар чĕлхене те куçарĕç-ха…» [С.381]. 
2-мĕш ертсе пыракан: Иван Яковлевич сăмахĕсем чăнах та пурнăçа кĕчĕç. Константин Иванов çырнă «Нарспи» поэмăна вилĕмсĕр поэма теççĕ. Çулсерен çĕнĕ кĕнекесем пичетленсе тухаççĕ. Сăмах май каласан, 2008 çулта «Нарспи» поэмăн çĕнĕ изданийĕ пичетленсе тухрĕ. Çав кĕнекепе эсир «Литературная Чувашия. Книга года 2008» кĕнеке куравĕнче паллашма пултаратăр. 
1-мĕш ертсе пыракан: «Шарал» романра çавăн пекех Тайăр Тимккипе Николай Шупуççынни поэтсене те, Степан Максимовпа Федор Павлов композиторсене те, И.Н. Ульянова та, çав саманари ытти паллă çынна куратпăр. Никифор Охотников сăнарĕ те питĕ витĕмлĕ пулса тухнă. Кунтах эпир пирĕн пулас чаплă художнике А.А. Кокеле те асăрхатпăр. Ăна, чирлĕскере, сывалма пулăшаканĕ тата пуласлăх çулĕ çине тăратаканĕ И.Я. Яковлев пулнă. Çавăн пекех романра “Хыпар” хаçат мĕнле тухма пуçланине те, И.С. Максимов-Кошкинскин чăваш театрĕ тăвас ĕмĕчĕ епле çуралнине те вуласа пĕлме пулать.

Уйрăмах И.Я.Яковлев тăван халăхне хÿтĕлесе, Чĕмпĕрти чăваш шкулне çăлса хăварас тесе патша чиновникĕсемпе епле кĕрешнине автор питĕ витĕмлĕ çырса кăтартнă. Чĕмпĕрти чăваш шкулĕ патша саманинчи питĕ паллă вĕренÿ çурчĕ пулнă. Ахальтен мар ĕнтĕ ун ĕçĕпе императорсем хăйсем те, вĕсен министрĕсем те питĕ кăсăкланнă. Çаксем çинчен çырнă сыпăксене вуласа эпир И.Я.Яковлев ĕçĕ мĕн тери пысăк пĕлтерĕшлĕ пулнине лайăх ăнланатпăр. 

2-мĕш ертсе пыракан: “Шарал” романра пурĕ вуникĕ пай. Вĕсен ячĕсем те символла. Пĕрремĕш пайĕ - “Шкул çурчĕ - вилĕм çурчĕ” ятлă. Кунта пулас шаралăн ачалăхĕ çинчен çырса кăтартнă.
(И.Я. Яковлевăн ачалăхĕ пирки каласа кăтартма эпĕ 9-мĕш шкул вĕрентекенне Л.И.Васильевăна сăмах парасшăн).
Вĕрентекен: Кĕнекен пĕрремĕш страницисенче эпир саккăрти тăлăх ачана Ванюшшана куратпăр. Мĕн пĕчĕкрен ĕçе юратса ÿсет вăл. Тăван мар ашшĕпе пĕрле сухана та, акма та çÿрет. Акă тырă акса килнĕ хыççăн унăн çиме те вăйĕ юлман. Сĕтел хушшинчех çывăрса каять мăнтарăн. Çавăн пек ÿснĕ авалхи саманара чăваш ачисем: çĕр ĕçленĕ те тырă-пулă акса тунă. Çĕр çителĕклĕ пулмасан çĕнĕ вырăна куçса кайнă е çĕр вăрласа хăйсен çĕрне çĕнетме тăрăшнă. Чăваш çырулăхĕ те, чăваш шкулĕ те пулман ун чухне. Чиркÿ шкулĕсене халăх вилĕм шкулĕ тенĕ. Вĕсенче ачасене ют чĕлхене, ют йăла-йĕркене вĕрентсе тертлентернĕ, выçă усранă, хĕненĕ. Çавăнпа чăвашсем ĕлĕкхи саманара “Шкул çурчĕ - вилĕм çурчĕ” тенĕ. Çакна Юхма Мишши хăйĕн çĕнĕ романĕнче питĕ витĕмлĕ çырса кăтартать. 
Шăп та лăп çакăн пек шкула лекет 1857 çулта саккăрти Ванюшша. Ăна Пăрăнтăк ялне удел хресченĕсен ачисем валли уçнă шкула вĕренме яраççĕ. “Вилĕм çине илсе кайрĕç”, - шухăшланă вăл. Телее, Иван Яковлева ăнăçнă. Вăл çак шкулта чĕрĕ-сывă юлать. 
Пулас шаралăн пурнăçри тепĕр тапхăрне романăн иккĕмĕш «Куç уçăлни» пайĕнче çырса кăтартнă. Пăрăнтăк шкулĕнчен вĕренсе тухнă ачана удел кантурĕ хушнипе Чĕмпĕре мишавайсем вĕрентсе хатĕрлекен шкула илсе кайнă. Унтан вĕренсе тухнă çамрăка 1864 çулта Чĕмпĕрпе Самар кĕпĕрнисенче çĕр виçекен пулса ĕçлеме янă. Тăватă çул хушши çак ĕçре тăрăшса Иван Яковлев ĕç халăхĕн асаплă, тертлĕ, хĕн-хурлă пурнăçне пит лайăх пĕлсе çитет. Унăн тăван халăха çутта тухма пулăшас хĕрÿ туйăм çуралать. 
1-мĕш ертсе пыракан: Кĕнекерен пĕр пысăк мар сыпăкне вуласа хăварас. 
«Яковлев ĕç  пĕтернĕ хыççăн яла Микулай мучипе пĕрле таврăнчĕ. Яла кĕрсенех вăл хĕрринчи çурт çумне канма чарăннă ватă çынпа çиччĕ–саккăрсенчи ачана курчĕ. Çутă тÿмеллĕ тум тумланнă çынна асăрхасан старик ура çине тăчĕ. Кăкăрĕ тулли – Георги хĕресĕ, салтак паттăрлăхĕн палли.
 - Лар, лар, асатте, лар, - хулпуççийĕнчен тытсах лартрĕ ăна Яковлев. – Ан тăр ман умра. Кашни çут тÿмеллĕ çын умĕнче сиксе тăмалла мар санăн…- Çапла та çав, ачам, - кулянса каларĕ ватă салтак. 
– Пурнăç вĕрентет, пурнăç… Вăрçăра, Тăван çĕршывшăн çапăçнă чухне, янаралсем мана чи малтан чыс паратчĕç. Юлашки ылтăн хĕресе, акă çакна, тăшман янаралне тыткăна илнĕшĕн панăччĕ мана. Патшаран ятарласа çын килчĕ. Мана чыслама… Анчах çавна ĕнтĕ, ачам, йăлтах манса кайрĕç. Выçă вилесси кăна юлчĕ. Аçа çапнипе çуртăм çунса кайрĕ. Пулăшу ыйтма тесе вулăса та, уеса та кайрăм. Никам та калаçасшăн та мар… Выртса вилесси кăна юлнăччĕ килсĕр йытă пек. Юрать-ха, хам пек килсĕр ача тупрăм. Çавăнпа пĕрле çÿретпĕр вара ыйткаласа. Тен, кăштах уçка пухăпăр та пĕр-пĕр хура пÿрт лартăпăр тетпĕр. 
- Ял халăхĕ пулăшмарĕ-им вара, мучи? Ĕлĕкрен чăваш хушшинче пĕр-пĕрне пулăшса пурăннă-çке!
 - Мĕн калăн ĕнтĕ, ачам, - аллипе сулчĕ старик. – Ыйткалакан та пулман чăваш хушшинче. Эпĕ пĕрремĕш ыйткалакан пулĕ. Пулăшас тесе халăх пуçтарăннăччĕ. Анчах пуянсемпе куштансем хирĕç пулчĕç. Хĕресĕсене патăр пире, вара пÿрт лартма пулăшăпăр терĕç. – Старик кăкăр çинчи хĕресĕсене, чĕрĕ чуна тытнă пек, аллипе çупăрласа илчĕ. – Вилсессĕн те çак хĕрессене эпĕ кăкăр çинчен илтерес çук. Вĕсене мана тăван çĕршывшăн юн тăкнăшăн панă. 
Яковлева хăй умĕнче палламан старик мар, юратнă аслашшĕ Паххум пек туйăнса кайрĕ. Ăна çавăтса çÿрекен ача та палламан-курманскер мар, вăл хăй. Эх, унран килес пулсассăн вăл çак старике те, ачана та телейлĕ тăвĕччĕ те çав!.. Мĕншĕн пуян мар-ши вăл? Вĕсене ним тăхтаса тăмасăрах шурă пÿрт лартса парĕччĕ! Пуçне чиксе, шухăша кайса, хуйхăрса чылайччен тăчĕ Яковлев, вара старике хăй кĕсйинчен мĕнпур укçине кăларса пачĕ. 
- Акă мĕн пурри кунта, мучи. Тата ытларах парăттăм та – çук, хам та тин çеç ура çине тăратăп. Тăлăх ÿсрĕм. Паян хам тĕллĕн пĕрремĕш ĕç турăм – икĕ ял çыннисене çĕр виçсе, çĕр уйăрса патăм. 
Яковлев куçне куççуль тулчĕ. Ăна никама та кăтартас мар тесе вăл часрах ялалла утса кайрĕ…» [С.76]. 
2-мĕш ертсе пыракан: Каярах И.Я.Яковлев пурнăçĕнчи çак тапхăра аса илсе çапла çырнă: «Эпĕ çак питĕ ырă кăмăллă, тăнăç чунлă çынсем хушшинче çуралса, вĕсен хĕн асаплă пурнăçне ачаллах курса вĕсен шăпи тата пуласлăхĕ çинчен шухăшламасăр тăма пултарайман…Вĕсен тертлĕ, чурари пек кун-çулне курни тăван халăх епле асапланни пирки тарăн шухăша яратчĕ» [С.70]. Палăртнă ĕçе ăнăçлă тума И. Яковлевăн нумай вĕренмелле пулнă. 
1-мĕш ертсе пыракан: И.Яковлевăн гимназинче вĕреннĕ тапхăрне «Гимназист шкулĕ» сыпăкĕнче çырса кăтартнă.

(Сăмах Канашри 8-мĕш шкул вĕрентекенне) 
Вĕрентекен: Вун тăхăр çула çитнĕ çамрăк хăй тĕллĕн хатĕрленсе 1867 çулта Чĕмпĕр гимназийĕн 5-мĕш классне вĕренме кĕрет. Вĕреннипе пĕрлех, хăйне тăранмалăх тата вĕреннишĕн тÿлемелĕх укçа-тенкĕ тупас тесе, хулари пуян çын ачисене хутла вĕрентме кĕрĕшет.
Гимназире вĕреннĕ чухнех Иван Яковлев ĕç халăхне çутта кăларассишĕн тăрăшакан вырăс çыннисемпе çывăх паллашнă. И.Н. Ульянов пек çынсем пулăшнипе 1868 çултах чăваш ялĕсенчен Чĕмпĕре 4-5 ача чĕнсе илсе вĕсене вĕрентме тытăнать, хулари шкулсене вĕренме кĕме пулăшать. И.Я. Яков​лев патне чăваш ачисем вĕренме пырсах тăраççĕ, унăн вара хăйне уйрăм ĕçлекен шкул йĕркелесе ярас шухăш çуралать. Чăнах та, часах Чĕмпĕрте чăваш шкулĕ уçăлать. 
2-мĕш ертсе пыракан: Эпĕ И.Я. Яковлев çырнă «Манăн пурнăç» аса илĕвĕсен сыпăкне вуласа хăварас тетĕп. «1868 çулта, гимназин 6-мĕш класĕнче вĕреннĕ чухне, эпĕ каникул вăхăтĕнче тăван Кăнна Кушки ялĕнче, Пахомовсем патĕнче пурăнтăм, Пăрăнтăкри удел училищинчен вĕренсе тухнă юлташăмсемпе Игнатий Ивановпа тата Алексей Рекеевпа çывăхрах паллашрăм. Манăн çакна питĕ пĕлес килчĕ: çав училищĕре мĕнле пĕлÿ илнĕ вĕсем, вырăс чĕлхине вĕренсе çитнĕ-и? Вĕсем сахал вĕреннине, нимех те ăнланайманнине туйрăм. Çавăн чухне çине тăрса, каялла чакмасăр пурнăçламалли ĕмĕт çуралчĕ – кирек мĕнле пулсан та çын тумалла вĕсенчен, пĕлÿ памалла…

Юлташăмсене çине тăрсах Чĕмпĕре пыма ÿкĕтлерĕм. Ун чухне пурте çăмăл пек туйăнатчĕ.Эпĕ ÿкĕтленипе, шантарнипе пĕр Рекеев кăна килĕшрĕ… 
Чăваш ачи Рекеев ман патăма Чĕмпĕре çуран пырса çитсен, ăна Раевский хваттерне хампа пĕрле вырнаçтартăм… Пĕтĕмпех ман шутпа пурăнчĕ вăл. Ку вăхăтрах эпĕ чĕннипе Чĕмпĕр кĕпĕрнин Пăва уесĕнчи Чукал ялĕнчен вырăс ачи Исаев килчĕ, ун хыççăнах Егор Андреевич Улюкин, Пăчăрлă Пашьел ачи. Çапла вара пĕр пÿлĕмре улттăн пурăнтăмăр: эпĕ, Исаев, Рекеев, Улюкин, Панаев тата Соколов». Хăй туса хунă шкулăн малтанхи тапхăрне Иван Яковлевич «шкул-хваттер» тесе каланă. 
Вĕрентекен: Чĕмпĕр гимназине ылтăн медальпе пĕтернĕ хыççăн 1870 çул​та Иван Яковлев Хусанти университета вĕренме кĕрет. Вăл уçса хăварнă чăваш шкулне пăхса тăма И.Н. Ульянов хăй çине илет. Хусанта вĕреннĕ вăхăтра Н.Я.Яковлев Ильминскипе паллашать. Н.И. Ильминский унăн пурнăçĕнче пысăк вырăн йышăнать. Чăваш букварьне хатĕрленĕ чух Н.И. Ильминский тата унăн вĕренекенĕ В.А. Белилин  - И.Я. Яковлева нумай пулăшнă. Николай Иванович пулăшнипех Иван Яковлевич Хусанта икĕ кăларăмпа чăваш словарьне кăларать. Вăл сĕннипе И.Я. Яковлева университетран вĕренсе тухсан Хусан вĕренÿ округĕн инспектор ĕçне туса пыма, каярахпа инспектора лартаççĕ.

 Университетра вĕреннĕ вăхăтра И. Яковлев чăваш çырулăхне пуçарса ярас ĕмĕте пурнăçа кĕртет. Нумай вăхăт хушши ырми-канми ĕçленĕ хыççăн И.Я.Яковлев 1871 çулта чăваш алфавитне туса хурать. Çав çулах хăйĕн алфавичĕпе усă курса чăваш букварĕ кăларать. Çак бук​варь 1917 çулччен 30 хут ытла пичетленнĕ. 
И.Я. Яковлев букварĕсем чăваш сăмахлăхĕн малтанхи пуххисем шутланаççĕ. Кунта вулама-çырма вĕрентнисĕр пуçне илемлĕ текстсем чылай панă. Хăш-пĕр илемлĕ хайлавĕсем букварьсен кашни кăларăмнех кĕнĕ. Сăмахран, И.Я.Яковлев Пăрăнтăк шкулĕнче вĕреннĕ вăхăтра Мушкеев Гаврила ятлă арçын патĕнче пурăннă. Гаврила пичче Ванюшшана хăйĕн ачине пекех юратнă, ăна нумай шÿтлĕ калавсем каласа кăтартнă. Пĕррехинче канмалли кун иккĕш пулла кайсан Гаврила И.Яковлева чăваш, мăкшă тата вырăс пулă тытни çинчен каласа кăтартнă:

«…Ĕлĕк пĕр аслă кÿлĕре чăвашсем, мăкшăсем тата вырăссем пулă сĕрсе çÿреççĕ тет. Чăвашĕсем сĕрсе кăлармассерен: «Çук та çук!» – тесе калаççĕ тет. Мăкшисем хайхи тата сĕрекине сĕрсе кăлармассерен кашни хутĕнче: «Араç та араç!» – тесе калаççĕ тет. «Араç тени вăл мăкшăсен чĕлхипе «çук» тенине пĕлтерет. Вырăссем вара чăвашла та, мăкшăлла та пĕлмен, çавăнпа: «Эх, ку чăвашсемпе мăкшăсем епле телейлĕ! – теççĕ. – Ара, чăвашĕсем шÿкке те шÿкке, мăкшисем караç та караç тытаççĕ!» Питĕ тĕлĕнеççĕ тет вырăссем. Вăт, ачам, çапла. Вырăс та, чăваш та, мăкшă та, тутар та – пурте пирĕн пекех çын. Кашнин телейĕ пĕр пек. Телей çук чухне ялан çапла вара, таçта кайсан лайăх пулас пек, шÿкке те караç тытас пек… » [С.58]. 
Каярах çак калав И.Я. Яковлев кăларнă букварьсен кашни кăларăмне кĕнĕ. 
1-мĕш ертсе пыракан: И.Я. Яковлев хăй те ачасем валли нумай калав çырнă. Унăн калавĕсем кĕске пулсан та вĕсем ăса вĕрентеççĕ. 2008 çулта Шупашкарти кĕнеке издательствинче И.Я. Яковлев çырнă калавсемпе юмахсен  «Уçăлма тухнă шăши» пуххи пичетленсе тухнă. Ку кĕнеке те «Чăваш литератури:  чи нумай вулакан  кĕнеке» конкурса хутшăнать. 
Халĕ сире 11-мĕш шкулта иккĕмĕш классра вĕренекен ачасем «Уçăлма тухнă шăши» кĕнекерен «Лаша шырани» шÿтлĕ калав тăрăх пĕчĕк сценка кăтартаççĕ.
(Сценка вали хатĕрленĕ реквизит: лаша кÿлепи, лаша чупнине палăртма икĕ йывăç кашăк, арçын ачасем валли чăваш кĕписем). 
Вылякансем:  лаша çу​хатнă çын, ăслă çын, ял халăхĕ. 
Ертсе пыраканĕ: Пĕр çын хăйĕн айĕнчи лашине виçĕ кун шыранă тет. Пĕр яла пырса ыйтать тет: 
Лаша çухатнă çын. Эсир лаша курмарăр-и? 
Ял халăхĕ. Çук, курмарăмăр! (Лаша çухатнă çын сĕтел тавра чупса çаврăнать). 
Ертсе пыраканĕ: Тата тепĕр яла пырса ыйтать тет: 
Лаша çухатнă çын. Эсир лаша курмарăр-и? 
Ял халăхĕ. Çук, курмарăмăр? 
(Лаша çухатнă çын тепĕр хут сĕтел тавра чупса çаврăнать. Ăслă  çынна тĕл пулать). 
Ертсе пыраканĕ: Çапла ялтан яла тек çÿрет тет. Çÿресен-çÿресен пĕр ăслăрах çынна тĕл пулчĕ тет те: 
Лаша çухатнă çын. Эсĕ ăçта та пулин ют лаша çÿренине курмарăн-и? 
Ăслă çын. Çук, курман. Хаçăн çухалнă сан лашу? 
Лаша çухатнă çын. Паянпа ви​çĕ кун. 
Ăслă çын. Лашу мĕн тĕслĕччĕ? 
Лаша çухатнă çын. Шурă улаччĕ. 
Ăслă çын. Çакă ху айăнтиех мар-и? 
Лаша çухатнă çын. Çакă! Çакă! Çакă! 
(Лаша çухатнă çын савăнса  сĕтел  тавра чупса çаврăнать). 
Ертсе пыраканĕ: Лаша çухатнă çын савăннипе чуптара пачĕ тет килне.
2-мĕш ертсе пыракан: 1875 çулта Хусан университетĕнчен вĕренсе тухнă хыççăн И. Яковлевăн малашнехи пурнăçĕ чăваш халăхне çутта кăларас, чă​ваш ачисене хут вĕрентес, халăх хушшинче усăллă пĕлÿсем са​рас ĕçпе çыхăннă. (Пулас шаралăн çак тапхăрĕ çинчен  10-мĕш шкул вĕрентекенĕсем каласа кăтартаççĕ).
Вĕрентекен: Хусан университетĕнчен вĕренсе тухнă хыççăнах И.Я. Яковлева Хусан вĕрентÿ округĕнчи чăваш шкулĕсене пăхса тăракан инспек​тор тата Чĕмпĕрти чăваш шкулĕн инспекторĕ (пуçлăхĕ) туса хураççĕ. Пурăнасса вăл хăй уçнă шкултах пурăнать.
Округри чăваш шкулĕсене пăхса тăракан инспектор пулса И.Я. Яков​лев 1875 çултан тытăнса 1903 çулч​чен ĕçленĕ. Çав вăхăтра вăл 500 чăваш шкулĕ уçнă, вĕсенче ĕçлеме Чĕмпĕрти тĕп чăваш шкулĕнче учительсем вĕрентсе кăларнă, ачасене вĕрентмелли тата аслисен пĕлĕвне ÿстерме пулăшакан кĕнекесем çырнă. И.Я. Яковлев тăрăшнипе халăха çутта кăларас ĕç аталансах пынă. Иван Яковлевич чăваш шкулĕсене, ачасене пĕлÿ парас ĕçе  вырăс шкулĕсемпе пĕр шая çитерме  ĕмĕтленнĕ.
Сăвă вулакан:

Вăл Прометей вутне хăй илнĕ,

Сĕм тĕттĕм халăх хушшинче

Ăна чĕртесшĕн хăйă чĕлнĕ
Тăван чăваш вăрманĕнче.
Утса пыман, вăрт-варттăн чупнă,

Шкул хыççăн шкул тата уçма

Хирсе хысна уçки те илнĕ,

Туяннă чын та çапăма.

Чăваш йăваш пек, мĕскĕн пек тăр, –

Темен нихçан та вăл хăйне.

Вăл пулнă пысăк çын, инспектор.

Сахал-и? Пилĕк кĕпĕрне!..




Я.Ухсай 

Вĕрентекен: Çав вăхăтрах Чĕмпĕрти чăваш шкулĕ чăвашсен профессилле литературине, музыкине, ял хуçалăх тĕлĕшĕнчен тата ытти йышши пĕлÿ халăх хушшинче сарассине йĕркелесе тăрас тĕлĕшпе пысăк пĕлтерĕшлĕ вырăн йышăннă. Анчах вак халăхсене çутта кăларассине хирĕç пыракансем тăрăшнипе Хусан вĕрентÿ округĕнчи чăваш шкулĕсен инспекторĕн должноçне 1903 çулта пĕтернĕ.
1-мĕш ертсе пыракан: Халăха вĕрентес ĕç министерствинче ĕçлекен, И.Я. Яковлевăн обществăпа çутлăх ĕçне хисеплекен В.И. Фармаковский патне 1903 çулхи çĕртме уйăхĕн 28-мĕшĕнче янă çырăвĕнче Иван Яковлевич çапла çырать (вырăсла çырнă текста чăвашла куçарнă): «Çĕртме уйăхĕн 9-мĕшĕнче Хусанта пултăм, попечитель господин мана çĕртме уйăхĕн 1-мĕшĕнчен тытăнса Хусан вĕрентÿ округĕнчи чăваш шкулĕсен инспекторĕн должноçне пĕтересси çинчен пĕлтерчĕ, ун пирки çÿлтен хушу панă иккен. Маншăн пачах та кĕтмен япала пулчĕ çав хыпар. Çак кунсенче ун пирки официаллă йĕркепе çырса пĕлтернине илтĕм. Çав хушу мĕнле шайпа çурални паллă мар маншăн. Эпĕ яланах, вăй çитнĕ таран тăрăшса, усă кÿретĕп тесе шутланă: чăваш шкулĕсен инспекторĕ пулнăран кăна Чĕмпĕрте чăваш учителĕсене хатĕрлекен шкул тата хĕрарăмсен училищи, чăвашсен пĕр тата икĕ класлă училищисем уçăлнă, халĕ вара, сăмах май каласан, пулса иртнишĕн шеллемелли çеç юлать, малалла мĕн тăвасси ăинчен шутламалла».

Вĕрентекен: Халăха çутта кăларас ĕç  малашлăхĕ канăç паман Иван Яковлевича, мĕншĕн тесен чăваш шкулĕсен инспекторĕн должноçне пĕтернĕ хыççăн çав ĕçе пĕрлĕхлĕн йĕркелесе ертсе пырасси сапаланса кайнă, ку вара лару-тăру япăхасси патне илсе çитернĕ.
Чĕмпĕрти чăваш шкулĕн ертÿçинче кăна юлсан, И.Я. Яковлев хăй чăвашсене çутта кăларас ĕçе, нимрен малтан унăн тытăмĕпе йĕркелÿ ĕçне хăйĕн шкулĕ урлă, хăйĕн вĕренекенĕсене – учительсене вырăнсене ĕçлеме ярса, вĕсемпе кулленех ĕçлĕ те туслă çыхăну тытса, шкулсене вĕрентÿре кирлĕ кĕнекесемпе тата ытти литература ярса парса, педагогика курсĕсем йĕркелесе тата ытти майсемпе саплаштарма тăрăшнă. Чĕмпĕрти чăваш шкулĕн пуçлăхĕ пулса И.Я. Яковлев 1922 çулччен ĕçленĕ.
Ку шкул çитĕнтернĕ çăлтăрсем йышлă. Вĕсен шутĕнче: К.В. Иванов, И.И. Иванов, И.Н. Юркин, Г.И. Комиссаров, Трубина Марфи, Çтаппан Лашман, Н.К. Патман, Ф.П. Павлов, И.С. Максимов-Кошкинский çыравçăсем; С.М. Максимов, Г.Г. Лисков, П.B. Пазухин юрă-кĕвĕ ăстисем; Н.М. Охотников, П.М. Миронов, М.П. Петров, Тимухха Хĕветĕрĕ (Ф.Т. Тимофеев) чаплă педагогсем; И.С. Космовский, Т.С. Кривов, Д.С. Эльмень обществăпа политика деятелĕсем.

Ватăлса çитнĕскер, Иван Яковлевич 1922 çулта Мускава университетра профессор пулса ĕçлекен ывалĕ патне пурăнма куçса каять.

2-мĕш ертсе пыракан: Чĕмпĕртен Мускава куçса каяс умĕн Иван Яковлевич тăван халăхне халал пар​са хăварнă. (Халал - уйрăлса каякан çын юлакансене вĕрентсе каланă самăхсем).

(Шарал тăван халăхне панă халалăн тĕп саманчĕсемпе паллаштарма эпир 8-мĕш шкул вĕрентекенĕсене сăмах парасшăн).
Вĕрентекен: Иван Яковлевичăн ырми-канми ĕçленипе пухнă ăс-хакăл еткерне халь пĕтĕм тĕнче тенĕ пекех пĕлет. Анчах халăха пилленĕ Чун халалĕн шăпи ăна çыраканĕн ăраскалĕ евĕрлех хурлăхлă пулса тухнă. Вуншар çул иртсе пырсан та Аслă Шаралăн ăс парса хăварнисем, вĕрентсе каланисем халăх патне çитеймен. Çутăлăх параканăн юлашки кăмăлĕ пурнăçланман. Çитменнине тата Халал уйрăм пайĕсене татса кĕскетсе, сăмахсене урăх шухăш кĕртсе пичетленĕ. Çавăн пек 1921 çулта çырнă Халал 1992 çулта çеç ним улăштармасăр пилĕк чĕлхепе – чăвашла, вырăсла, акăлчанла, нимĕçле, французла – пичетленсе тухать.
1-мĕш халал: ĕçе хăнăх. Иван Яков​левич çапла çырнă: «Килĕшсе ĕçленĕ ĕç пысăк усăллă - çакна пĕлсе тăрăр, ун пек ĕçе юрăтар. Чăн пĕчĕккĕ ĕçе те пит пикенсе, юратса ĕçлĕр!» Ача ĕçе чи малтан ашшĕ-амăшĕпе, аслашшĕ-асламăшĕпе ĕçлеме хăнăхать. Чăваш ĕçченлĕхĕ - халăхăн ĕмĕртен пыракан хăвачĕ.
Çавăнпа ĕлĕк чăвашсем «Улттăри арçын ача ашшĕн ĕçне тума, улттăри хĕр ача амăшĕн ĕçне тума пултартăр» тенĕ.

Юрă юрлакан ачасен ушкăнĕ: «Чăваш ачи» юрра юрлаççĕ.
Чăваш ачи чăвашах, чăвашах,
Чунĕ ĕçре яланах, яланах.

Пĕр çул хушши сăпкара, сăпкара
Ачашланса çитĕнет, çитĕнет
Ик çул хушши вăйăра, вăйăра

Ирĕкленсе çитĕнет, çитĕнет.

Виçĕ çула çитсессĕн, çитсессĕн

Витре тытма вĕренет, вĕренет.

Тăват çула çитсессĕн, çитсессĕн
Тукмак тытма тĕлленет, тĕлленет.

Пилĕк çула çитсессĕн, çитсессĕн
Пилĕк авма тытăнать, тытăнать.

Ултă çула çитсессĕн, çитсессĕн
Уя тухса вĕçтерет, вĕçтерет.

Чăваш ачи чăвашах, чăвашах,

Чунĕ ĕçре яланах, яланах.

2-мĕш халал: туслă пурăнар. Çакăн çинчен Иван Яковлевич ача-пăча калавĕсенче нумай çырнă. «Тилĕпе тăрна» ятлă калавне хăй букварьне те кĕртнĕ.
Сăвă вулакан ача тухса «Тилĕпе тăрна» калава вуласа парать.
Çапла, çăкăр-тăвар хире-хирĕç теççĕ чăвашсем.
3-мĕш халал: ăслă-тăнлă пулăр. «Тăван халăха пулăшса пымалла. Эсир вĕсем хушшинчен тухнă, ĕçлессе те вĕсемшĕн ĕçлемелле», - тесе çырнă И. Яков​лев.  Вăл хăйĕн калавĕсен​че ачасен пурнăçне, вĕсемпе пулса иртнĕ ĕçсене çырса кăтартнă. Чылайăшĕ вĕрентсе каланипе е ваттисен сăмахĕпе вĕçленет.

Çак ваттисен сăмахĕсене И.Я. Яковлев çырнă калавсенчен илнĕ.

- Шывăн турачĕ çук теççĕ. («Çypкунне»)
- Нумая хапсăнсассăн нимĕнсĕрех тăрса юлăн. («Йытăпа унăн мĕлки»)

- Çăкăр-тăвар хире-хирĕç теççĕ. («Тилĕпе тăрна»)
- Ута пăхакан çуран çÿремен, ватта пăхакан выçă çÿремен теççĕ ваттисем. («Хĕветĕр»)
- Вăрă çинче çĕлĕкĕ çунать. («Çухалнă укçа тупăнни»)

- Пĕрре улталăн, иккĕ те улталăн, виççĕмĕшĕнче макăрăн теççĕ ватти​сем. («Суеçĕ»).

4-мĕш халал: йĕркеллĕ, типтерлĕ пулăр, астаракан япаларан шикленĕр, эрех таврашĕнчен, ытти ăçтиçукран хăраса тăрăр. Сывлăх - çын телейĕ. Сывлăхлă пулас тесен пирĕн спортпа питĕ туслă пулмалла. Ĕлĕк пирĕн асаттесемпе асаннесем пĕчĕк пулнă чух çăпаталла вылянă. Пирĕн те ачасене  пĕчĕкренех спорт вăййисене выляма, сывлăха упрама вĕрентес пулать.
5-мĕш халал: тĕрĕслĕх сирĕн пурнăçра ялан пултăр. Тĕрĕслĕх - чи хаклă пуянлăх. «Кукăр çулпа çÿресрен, ултавпа тăвас ĕçрен хăраса тăрăр». Çак шухăш Иван Яковлевич «Суеçĕ» ятлă калавĕнче уйрăмах палăрать.
Ачасем «Суеçĕ» калава вуласа параççĕ. Юлашкинчен пурте пĕрле: «Çапла çав: пĕрре суятăн, тепре те суятăн, виççĕмĕшĕнче ларса макăрăн», - теççĕ.

6-мĕш халал: ырăлăх тени кашни ачан чĕринче пултăр. «Аннĕр сĕчĕпе йышăннă чĕлхене ан манăр, халăх чĕрине ăнланса илме тăван чĕлхерен ют-шăнмасан çеç пулать», - тесе çырнă И.Я. Яковлев. Ан манăр, туссем: атте-анне чĕлхи - пуринчен те пахи, пуринчен те илемли.

«Çĕмĕрт çеçки çурăлсан» юрă шăранать.

7-мĕш халал: кашни чăваш пурнăçĕнче чун-чĕре илемĕ тĕп вырăнта пултăр. Чăваш - чунтан-вартан юратакан халăх. Юратма пĕлни - хăйне кура илем. Пурте илемлĕ пулмалла çынра: сăн-пичĕ те, хăйне тыткалани те, юрри-ташши те, калаçăвĕ те, ĕçĕ-хĕлĕ те, пурнăçĕ те.
Ачасем пурте пĕрле «Илемлĕ, илемлĕ...» чăваш халăх юррине юрлаççĕ.

Вĕрентекен: Ку пилсене Иван Яковлевич ĕмĕрлĕхе çырса хаварнă. Пирĕн унăн халалĕсене яланах асра тытмалла, вара пурнăçра йăнăшсем те сахалрах пулĕç.
1-мĕш ертсе пыракан: “Шарал” романа вуласа хамăр тăван халăх пурнăçĕ çинчен, паллă ентешсем çинчен калама çук нумай пĕлме пулать. Чăнласах та питĕ кирлĕ, пысăк пĕлтерĕшлĕ роман çырнă чăваш халăх писателĕ Юхма Мишши.

